
પિતા તાતસ્તુ જનકો જન્મદાતા પ્રકીર્તિતઃ   ।
અમ્બા માતા ચ જનની જનયિત્રી પ્રસૂરપિ॥ ૧૩૯॥
પિતામહઃ પિતૃપિતા તત્પિતા પ્રપિતામહઃ ।
અત ઉર્ધ્વ જ્ઞાતયશ્ચ સગોત્રાઃ પરિકીર્તિતાઃ  ॥ ૧૪૦॥
માતામહઃ પિતા માતુઃ પ્રમાતામહ્ એવ ચ ।
માતામહસ્ય જનકસ્તત્પિતા વૃદ્ધપૂર્વકઃ॥ ૧૪૧॥
પિતામહી પિતુર્માતા તચ્છ્વશ્રૂઃ  પ્રપિતામહી ।
તચ્છ્વશ્રૂશ્ચ  પરિજ્ઞેયા સા વૃદ્ધપ્રપિતામહી॥ ૧૪૨॥
માતામહી માતૃમાતા માતૃતુલ્યા ચ પૂજિતા ।
પ્રમાતામહીતિ જ્ઞેયા પ્રમાતામહકામિની॥ ૧૪૩॥
વૃદ્ધમાતામહી જ્ઞેયા તત્પિતુઃ કામિનિ તથા ।
પિતૃભ્રાતા પિતૃવ્યશ્ચ માતૃભ્રાતા ચ માતુલઃ॥ ૧૪૪॥
પિતૃષ્વસા પિતુર્માતૃષ્વસા માતુઃ સ્વસા સ્મૃતા ।
સૂનુશ્ચ તનયઃ પુત્રો દાયાદશ્ચાઽત્મજસ્તથા॥ ૧૪૫॥
ધનભાગ્વીર્યજશ્ચૈવ પુંસિ જન્યે ચ વર્તતે ।
જન્યાયાં દુહિતા કન્યા ચાઽઽત્મજા પરિકીર્તિતા  ॥ ૧૪૬॥
પુત્રપત્ની વધૂર્જ્ઞેયા જામાતા દુહિતુઃ પતિઃ ।
પતિઃ પ્રિયશ્ચ ભર્તા ચ સ્વામી કાન્તે ચ વર્તતે॥ ૧૪૭॥
દેવરઃ સ્વામિનો ભ્રાતા નનાન્દા સ્વામિનઃ સ્વસા ।
શ્વશુરઃ સ્વામિનસ્તાતઃ શ્વશ્રૂશ્ચ સ્વામિનઃ પ્રસૂઃ॥ ૧૪૮॥
ભાર્યા જાયા પ્રિયા કાન્તા સ્ત્રી ચ પત્ની પ્રકીર્તિતા   ।
પત્નિભ્રાતા શ્યાલકશ્ચ સ્વસા પત્ન્યાશ્ચ શ્યાલિકા॥ ૧૪૯॥

પત્નીમાતા તથા શ્વશ્રૂસ્તત્પિતા શ્વશુરઃ સ્મૃતઃ ।
સગર્ભઃ સોદરો ભ્રાતા સગર્ભા ભગિની સ્મૃતા॥ ૧૫૦॥
ભગિનીજો ભાગિનેયો ભ્રાતૃજો ભ્રાતૃપુત્રકઃ ।
આવુત્તો ભગિનીકાન્તો ભગિનીપતિરેવ ચ॥ ૧૫૧॥
શ્યાલીપતિસ્તુ ભ્રાતા ચ શ્વશુરૈકત્વહેતુના ।
શ્વશુરસ્તુ પિતા જ્ઞેયો જન્મદાતુઃ સમો મુને॥ ૧૫૨॥
અન્નદાતા ભયત્રાતા પત્નીતાતસ્તથૈવ ચ ।
વિદ્યાદાતા જન્મદાતા પઞ્ચૈતે પિતરો નૃણામ્॥ ૧૫૩॥
અન્નદાતુશ્ચ યા પત્ની ભગિની ગુરુકામિની ।
માતા ચ તત્સપત્ની ચ કન્યા પુત્રપ્રિયા તથા॥ ૧૫૪ ॥
માતુર્માતા પિતુર્માતા શ્વશ્રૂઃપિત્રોઃ સ્વસા તથા ।
પિતૃવ્યસ્ત્રી માતુલાની માતરશ્ચ ચતુર્દશ॥ ૧૫૫ ॥
પૌત્રસ્તુ પુત્રપુત્રે ચ પ્રપૌત્રસ્તત્સુતેઽપિ ચ ।
તત્પુત્રાદ્યાશ્ચ યે વંશ્યાઃ કુલજાશ્ચ પ્રકીર્તિતાઃ  ॥ ૧૫૬ ॥
કન્યાપુત્રશ્ચ દૌહિત્રસ્તત્પુત્રાદ્યાશ્ચ બાન્ધવાઃ ।
ભાગિનેયસુતાદ્યાશ્ચ પુરુષા બાન્ધવાઃ સ્મૃતાઃ॥ ૧૫૭ ॥
ભ્રાતૃપુત્રસ્ય પુત્રાદ્યાસ્તે પુનર્જ્ઞાતયઃ સ્મૃતાઃ ।
ગુરુપુત્રસ્તથા ભ્રાતા પોષ્યઃ પરમબાન્ધવઃ॥ ૧૫૮ ॥
ગુરુકન્યા ચ ભગિની પોષ્યા માતૃસમા મુને ।
પુત્રસ્ય ચ ગુરુર્ભ્રાતા પોષ્યઃ સુસ્નિગ્ધબાન્ધવઃ॥ ૧૫૯ ॥
પુત્રસ્ય શ્વશુરો ભ્રાતા બન્ધુર્વૈવાહિકઃ સ્મૃતઃ ।
કન્યાયાઃ શ્વશુરે ચૈવ તત્સંબન્ધઃ પ્રકીર્તિતઃ  ॥ ૧૬૦ ॥
ગુરુશ્ચ કન્યકાયાશ્ચ ભ્રાતા સુસ્નિગ્ધબાન્ધવાઃ ।
ગુરુશ્વશુરભ્રાતૃણાં ગુરુતુલ્યઃ પ્રકીર્તિતઃ  ॥ ૧૬૧ ॥
બન્ધુતા યેન સાર્ધં ચ તન્મિત્રં પરિકીર્તિતમ્   ।
મિત્રં સુખપ્રદં જ્ઞેયં દુઃખદો રિપુરુચ્યતે॥ ૧૬૨ ॥
બાન્ધવો દુઃખદો દૈવાન્નિઃસંબન્ધોઽસુખપ્રદઃ ।
સંબન્ધાસ્ત્રિવિધાઃ પુંસાં વિપ્રેન્દ્ર જગતીતલે॥ ૧૬૩ ॥

વિદ્યાજો યોનિજશ્ચૈવ પ્રીતિજશ્ચ પ્રકીર્તિતઃ   ।
મિત્રં તુ પ્રીતિજં જ્ઞેયં સ સંબન્ધઃ સુદુર્લભઃ॥ ૧૬૪ ॥
મિત્રમાતા મિત્રભાર્યા માતૃતુલ્યા ન સંશયઃ ।
મિત્રભ્રાતા મિત્રપિતા ભ્રાતૃતાતસમૌ નૃણામ્॥ ૧૬૫ ॥
ચતુર્થં નામસંબન્ધમિત્યાહ કમલોદ્ભવઃ ।
જારશ્ચોપપતિર્બન્ધુર્દુષ્ટસંભોગકર્તરિ॥ ૧૬૬ ॥
ઉપપત્ન્યાં નવજ્ઞા ચ પ્રેયસિ ચિત્તહારિણી ।
સ્વામિતુલ્યશ્ચ જારશ્ચ નવજ્ઞા ગૃહિણીસમા॥ ૧૬૭ ॥
સંબન્ધો દેશભેદે ચ સર્વદેશે વિગર્હિતઃ   ।
અવૈદિકો નિન્દતસ્તુ વિશ્વમિત્રેણ નિર્મિતઃ  ॥ ૧૬૮॥
દુસ્ત્યજશ્ચ મહદ્ભિસ્તુ દેશભેદે વિધીયતે ।
અકીર્તિજનકઃ  પુંસાં યોષિતાં ચ વિશેષતઃ॥ ૧૬૯ ॥
તેજીયસાં ન દોષાય વિદ્યમાને યુગે યુગે॥ ૧૭૦ ॥
ઇતિ શ્રીબ્રહ્મવૈવર્તે મહાપુરાણે સૌતિશૌનકસંવાદે બ્રહ્મખણ્ડે
જાતિસંબન્ધનિર્ણયો નામ્ દશમોઽધ્યાયઃ॥ ૧૦॥

